
Agastyakritam 02 Shiva Stotram

అగస్త్యకృతం ౨ శివస్తోత్రమ్

అగస్త్య ఉవాచ ।
ఓం నమస్సర్వభూతానాం సృష్టిస్థిత్యన్తకారిణే    ।
సర్వకారణరూపాయ తరుకోటరవాసినే ॥౮౨॥
హరినేత్రార్పితం  దేవం హాలాహలవిషాదకమ్ ।
ఆశ్రితాభ్యుదయం  నిత్యం పుటార్జునముపాస్మహే  ॥౮౩॥
సుగన్ధం  సున్దరం  శుభ్రం  సోమాకలితమౌలికమ్ ।
పరానన్దరసాభిఖ్యం  పుటార్జునముపాస్మహే  ॥౮౪॥
గఙ్గాధరం  శశిధరం గౌర్యా వామార్ధవిగ్రహమ్   ।
వాసుదేవప్రియం  శాన్తం పుటార్జునముపాస్మహే  ॥౮౫॥
కాలకాలం (శూల)కలాధరం భవం భక్తభయాపహమ్ ।
పార్వతీసహితం భవ్యం పుటార్జునముపాస్మహే  ॥౮౬॥
మోక్షస్థానం  ముముక్షూణాం భోగస్థానం  తు భోగినమ్ ।
ఉమాదేహార్ధశమ్భుం  తం పుటార్జునముపాస్మహే  ॥౮౭॥
రవీన్దువహ్నినయనం  రామారమణవన్దితమ్  ।
కర్పూరగౌరం పురుషం పుటార్జునముపాస్మహే  ॥౮౮॥
ప్రమాణం  ప్రణవార్థానాం   కాన్తం కాన్తార్ధవిగ్రహమ్   ।
రవికోటీప్రతీకాశం  పుటార్జునముపాస్మహే  ॥౮౯॥
శఙ్ఖకున్దేన్దుసఙ్కాశం    కర్పూరోదారవిగ్రహమ్  ।
కన్దలత్కరుణామూర్తం  పుటార్జునముపాస్మహే  ॥౯౦॥
నమశ్శివాయామలవిగ్రహాయ  నతాభిలాషైకసురద్రుమాయ   ।
నవేన్ద్రవృషోదరవాహనాయ  నమో నమశ్చన్ద్రవిభూషణాయ  ॥౯౧॥
ఇతి స్తుత్వా మహాదేవం భక్తిప్రణతయా  గిరా ।
పపాత పాదయోః శమ్భోర్దణ్డవత్   కుమ్భసమ్భవః ॥౯౨॥

తావల్లిఙ్గాత్   సముత్తస్థౌ అర్ధనారీశ్వరశ్శివః  ।
ఇతి తామ్రపర్ణీమాహాత్మ్యే   సప్తదశాధ్యాయాన్తర్గతం
అగస్త్యకృతం శివస్తోత్రం  సమ్పూర్ణమ్  ।
తామ్రపర్ణీమాహాత్మ్య   । అధ్యాయ ౧౭/౮౨-౯౨॥

